
Қуаныш СҰЛТАНОВ:
«Рухани жаңғыру:  Алаш және 
Азаттық идеясының сабақтастығы» - 
Алаш Орда қозғалысының 100 жылдығына
арналған халықаралық ғылыми-практикалық
конференциясындағы баяндамасы
10 қараша, 2017 ж.
 «Конференц - Холл» ЭКСПО – 17 
Астана.

Алаш және дербестік мұратының жалғастығы

Қайырлы күн, құрметті ханымдар мен мырзалар !
[bookmark: _GoBack][image: C:\Users\user\Desktop\ФОТО\ФОТО 3 СЕССИЯ\Султанов\unnamed.jpg]Біз бүгін, ХХ-ғасырдың басында ұлт бостандығы  мен ағартушылық мүддесіне біріккен Алаш Үкіметі мен партиясының қайраткерлерінің  рухына  тағзым  етіп,  олардың идеялары мен армандарын сараптап, бүгінімізді бағалап, ертеңімізді айқындауға пікір қосуға жиналдық.
ҚР-нің Мемлекеттік хатшысы Гүлшара Наушақызы жария еткен Елбасы құттықтауының әр сөзіне көп мағына сыйып тұр.
 Нұрсұлтан Әбішұлы Мемлекеттік тәуелсіздігіміздің алғашқы сәтінен бастап, ұлттық мемлекет және оның тәуелсіздік идеясының терең тамырын зерттеп, зерделеудің маңыздылығына назар аударған.  Жаңа  дәуірдегі  мемлекетіміздің қатаң да  қайырымсыз бәсекелестікке қабылетті бола алып, қайшылықты жаһандық құбылыстарда  жұтылып кетпей, жағада қалып қоймай, өркендеудің ең озық тобына  ілесе алсақ қана ұлтымыз Мәңгі ел боларына  айрықша екпін беріп  келеді. Осы талаптар мен алдағы  мақсаттар Елбасының «Болашаққа  бағдар:  Рухани жаңғыру»  [image: C:\Users\user\Desktop\ФОТО\ФОТО 3 СЕССИЯ\Султанов\Алаш казинформ.jpg]мақаласында  да әркімнің  санасына жетер қуатымен айтылды. 
1917 жылдың  аласапыран дүрбелеңі тұсында Әлихан Бөкейханов бастаған Алаш зиялылары мен қайраткерлері  Кеңес өкіметінің  басшыларымен Қазақ автономиясы талаптары бойынша келіссөздер жүргізу арқылы дербес мемлекет құру идеясын көздеген. 
Алайда  келісім де, сенім де  ұзаққа бармады. 
1917 жылдың желтоқсанында  құрылған Алаш өкіметі үш жылға жуық мерзімде таратылып, Алаш  қайраткерлерін, олардың әулетін, отбасы  мүшелерін ұзақ мерзімге созылған  қуғындау  большевиктер билігінің қанқұйлы  кәсібіне  айналды.
 «Алаш»  Үкіметі мен партиясының ұлт мүддесіндегі  идеяларын  жарыққа шығарып, тәркіленген тарихымызды  қалпына келтіру мүмкіндігінің тууының өзі де  тек 1991 жылы тәуелсіздігімізді жаңа заманда  жариялағаннан кейін ғана орнаған әділдік.
 ТӘУЕЛСІЗДІК, БОСТАНДЫҚ, ТЕҢ ҚҰҚЫҚТЫҚ, ЖАСАМПАЗДЫҚ  идеялары біздің заманнан ұрпаққа қалдырар асыл мұра, аманат.
Өкінішке орай, біз әлі  күнге көп жағдайларда мемлекеттік тәуелсіздік  идеясын жарнама дәрежесінде   ғана пайдаланып, оның ішкі  терең  мазмұнына  мән беруге көңіл бөлмейміз, қажет деп те санамаймыз.  Отан, тіл, отаншылдық туралы әңгімелерді тек саясат деп қабылдаймыз. Жас ұрпақ санасында  елін, ұлтын,  ана тілін, Отанын сүю сезімін тәрбиелеуді  саяси  насихат деп түсінеміз. Шын мәнінде бұл ұлттық сана көріністері болса керек. 
Мәселен, бүгін латын әліпбиіне көшу  процесі басталғанда  ана тіліміз, яғни  мемлекеттік тіліміздің  жағдайына   тоқтала кетсек. Мемлекеттік  тәуелсіздікке қол  жеткізгенге дейінгі  кезеңдердегі  жағдай белгілі. Ал өз  алдымызға мемлекет болып, өз  тілімізге  мемлекеттік тіл деп мәртебе беріп, Конституциямызға жазып, қазақ тіліндегі  мектептер санын көбейткен дәуірде – үлкені бар, кішісі бар  әлі күнге көптеген отандастарымыздың өз ана тілінде сөйлемей, сөйлегісі келмей  жүргені  де ұлттық сананың төмендігі дер едім 
Немесе 1992 жылы жер, су, қала, елді мекендердің аталуына байланысты – УРАЛЬСК ЕМЕС – ОРАЛ, ДЖАМБУЛ ЕМЕС  - ЖАМБЫЛ, БОРОВОЕ ЕМЕС – БУРАБАЙ тағы басқа көптеген атаулар туралы арнайы Үкімет шешімі шыққан. Қазір көп жағдайда ұмытылып, қазақтардың өздері тіпті БАҚ өкілдері «Боровое» деп сөйлейді.  
Ұлы мұраттарға қол  жеткізу ұзақ мерзімге  беттеген жүйелі рухани  игіліктермен байланысты болары да айқын. Елбасы  Мәңгілік  Ел болу идеясын  ҰЛТТЫҚ  ИДЕЯ  деп жариялап, еліміздің болашағы  ҚАЗАҚ  ЕЛІ  деп  аталуымен  байланысты болатынын  да айтқан.
Тақауда ғана өткен «Нұр Отан» партиясы  Саяси Кеңесінің кеңейтілген мәжілісінде Нұрсұлтан Әбішұлы  жастар  ұйымдарына тоқталып, жұмбағы көп технологиялық  ақпараттық, коммуникацияның шексіз дамыған  заманында жас ұрпақ тәрбиесіне айрықша мән берді. 
Біздің  жас ұрпақ өзінің қандай бәсекелестікке де қабылетті екенін, әсіресе бизнес, ақша, материалдық  игілік  жағынан ешкімнен кем болмайтынын дәлелдеді. 
Ал рухани, дүниетаным, дін жағына келсек – адасушылық аз емес. 
Өткенімізді қастерлеу  - ескерткіш қойып, зерттеу жұмысымен  бітпейді. ЖАС ҰРПАҚ САНАСЫНА АЙРЫҚША МӘН БЕРУІМІЗ КЕРЕК. 
Алашорда қайраткерлерінің ең көрнекті тұлғалары ғана  ақталды.  Ал  жергілікті   жерлерде облыс, аудан орталықтарында ше?
Біз не нәрсені де тек билік тарапынан күтіп отырамыз. Мұндай күйді енжарлық демей не дерсің?  Өз тілімізді  ұлттық сана, ұлттық код – ұлттық тек дәрежесіне  көтеру – әр қазақтың ұлттық  парызы болса керек. 
Бүгінгі таңда елімізде жоспары мен міндетіне саяси қуғын-сүргін құрбандарын ақтау  мәселелері кіретін бірнеше үкіметтік емес құқық қорғау және зерттеу қоғамдық ұйымдары бар. Олардың  жұмыс тиімділігі туралы  әлі толық айта алмаймыз. Өңірлерде де, жергілікті жерлерде де бұрынғы  алашордалықтар арасында жеткілікті түрде ақталмаған адамдар көп. 
Өткен жылдың соңында бір топ энтузиастың бастамасы бойынша Қазақстанның  азаттығы мен тәуелсіздігі жолындағы күресте зардап шеккен адамдарды ақтау және олардың атын мәңгі есте қалдыру бойынша «Қаһармандар» атты республикалық қоғамдық қордың  құрылғанына назар аударғым келеді. Осы Қордың Жарғысына және Тұжырымдамасына сәйкес ол мемлекеттік, ғылыми және басқа да қоғамдық  ұйымдармен,  демеушілермен өзара іс-қимыл жасаса отырып, осы проблемалармен жүйелі әрі кәсіби түрде айналысуды  мақсат етіп отыр. Осындай отаншылдық бағыттағы зиялы тұлғалардың бастамаларына қоғам, мемлекет құзырлы орындары тарапынан қолдау көрсеткеніміз абзал. 
Мысалы, Ресейде  федералдық  және өңірлік деңгейлерде іздестіру жұмыстары, ақпарат жинау, архивтерді зерттеу, Ресей Федерациясы қорғаушыларының атын мәңгі есте қалдыру жөнінде көптеген қорлар құрылып, идеологиялық және тәрбиелік функциялармен айналысатын басшылары осы жұмысты үйлестіріп, бағыттап,  бақылап, оған жұртшылықты, бұқаралық ақпарат құралдарын тартады. Бізде де ондай мүмкіндік бар.  
Халқымызда «Екі тізгін, бір шылбыр» деген тепе-теңдікті, әрі сана, ой-әрекет таразылығын тең ұстауды меңзейтін жарасымды сөз бар.  Болашақ, жас ұрпақтың Отаншылдық, ұлттық сана рухында тәрбиеленуінде. Болашақ бағдарымызға қаратып айтар болсақ – дүниежүзілік, ғаламдық, технологиялық жаңалықтарды сауаттылықпен қабылдай отырып, онымен үндесіп, өзіміздің ғасырлар бойы ұлттық   тегімізде сақталған  қасиетті  жетістіктерімізді де өз дәрежесінде дамыта  алатын ТЕКТІ, КҮШТІ ҰЛТ БОЛЫП,  Дәуір  кеңістігінде жасампаздықпен өркендеу Алаш  аманаты да, бүгінгі Арманымыз да !
САНАМЫЗДЫ  СЕРПІЛТЕЙІК,  ЖАҢҒЫРАЙЫҚ! Алаштықтар да осыған  шақырған.
Назарларыңызға рахмет!

